Heddwch yn Efrog Newydd
[Cofiwch addasu’r eirfa i siwtio’ch ardal leol. Mae croeso i chi rannu’r gwaith yn wahanol i’r hyn sydd wedi ei osod isod. ]
Adnoddau: mae Ppt wedi ei baratoi i gyd-fynd â’r gwasanaeth. Nid oes rhaid ei ddefnyddio.
Sleid 1: Efrog Newydd

· Efrog Newydd, New York, The Big Apple – ‘so good they named it twice’ meddai’r gân enwog. Efallai mai Efrog Newydd ydy’r ddinas enwocaf yn y byd am ei bod yn ymddangos mor aml mewn ffilmiau, rhaglenni teledu ac ar y newyddion. Mae dros 8 miliwn o bobl yn byw yno, ac mae nhw’n siarad cymaint â 800 o ieithoedd gwahanol.

Sleid 2: Efrog Newydd gyda’r nos, llun o’r heddlu.
· Roedd Tachwedd 26ain 2012 yn ddiwrnod arbennig iawn yn hanes Efrog Newydd. Profodd y ddinas gyfnod o 24 awr heb yr un llofruddiaeth, heb yr un achos o drywanu nac unrhyw drosedd treisgar. O 10.25y.h. Nos Sul, hyd 11:20y.b. fore dydd Mawrth, ni chofnodwyd unrhyw drosedd treisgar yn y ddinas.
· Does neb yn deall pam fod Efrog Newydd wedi mwynhau’r diwrnod cyntaf ers cyn cof heb unrhyw droseddau treisgar. Dwedodd prif lefarydd yr NYPD mai Dydd Llun, 26ain o Dachwedd 2012 oedd y cyfnod hiraf heb dywallt gwaed oedd yr adran wedi recordio. 
· Roedd pethau wedi bod yn wahanol iawn yn yr Haf. Bryd hynny roedd rhai o bapurau newydd y ddinas yn galw’r Haf yn ‘The Summer of Blood’ am fod cymaint o bobl wedi eu llofruddio mewn cyfnod byr. Mewn wythnos, rhwng Gorffennaf 2ail a Gorffennaf yr 8fed 2012, llofruddiwyd 77 o bobl yn Efrog Newydd. 
· Ond yn 1990, roedd mwy na dwy fil o lofruddiaethau y flwyddyn yn y ddinas, heddiw tua 400 o lofruddiaethau sy’n cael eu cofnodi’n flynyddol. 
· Mae cyfreithiau ein gwlad wedi eu seilio ar y Deg Gorchymyn sydd yn y Beibl – a’r enwocaf ohonyn nhw ydy “Na Ladd” sy’n golygu “Na lofruddia”, oherwydd bod gwahaniaeth mawr rhwng lladd i amddiffyn eich hunan a llofruddio person arall. 

Sleid 3: Yr adnodau isod
· Dyma mae’r Beibl yn ddweud am bobl sy’n cymryd dim sylw o gyfreithiau Duw,
 
Mae popeth maen nhw'n ei wneud yn ddrwg, 
ac maen nhw'n llawn trais. 

Maen nhw'n rhedeg at y drwg, 
ac yn barod iawn i ladd pobl ddiniwed. 

Maen nhw bob amser yn meddwl am wneud drwg, 
ac yn achosi llanast a dinistr. 

Dyn nhw'n gwybod dim am wir heddwch, 
a byth yn gwneud beth sy'n iawn. 
(Eseia 59:7-8)
Byddai’n braf iawn cael cyfnod o 24 awr heb ddim un llofruddiaeth, dim un achos o drywanu na throsedd treisgar yn ein byd trafferthus ni. Mae rhai yn meddwl mai jôc oedd galw Iesu’n Dywysog Heddwch, ond dysgu am gariad a heddwch Duw oedd ei waith ar y ddaear.  Mae angen yr heddwch yma arnon ni yng Nghymru a phob gwlad arall ar draws y byd heddiw.
Gweddïwn: Ein Tad, gweddïwn am heddwch ar draws y byd. Gweddïwn am gyfnodau tawel ym mhob man er mwyn i bobl gael bod yn ddiogel a mwynhau bywyd yng nghwmni ei gilydd. Diolchwn mai Iesu ydy ‘Tywysog Heddwch’, ac mai cariad a llawenydd oedd ei neges. Helpa ni i feddwl o ddifri am ystyr ei eiriau. Amen.

Cyd-weddïwn ‘Weddi’r Arglwydd’, Ein Tad....

